
ACHT DO DHÉANAMH SOCRÚ MAIDIR LEIS AN AIRE FIONTAR 
POIBLÍ DO DHEONÚ SLÁNAÍOCHTAÍ DO GHNÓTHAIS 
AERLOINGSEOIREACHTA, AGUS DO DHÉANAMH SOCRÚ I 
dTAOBH NITHE A BHAINEANN LEIS SIN. [19ú Nollaig, 2001]

ACHTAÍTEAR AG AN OIREACHTAS MAR A LEANAS:

1.—(1) San Acht seo, ach amháin mar a n-éilíonn an comhthéacs a 
mhalairt—

tá le “aeradróm” an bhrí chéanna atá le “aerodróm” san Acht um Aer-
Loingseoireacht agus Aer-Iompar, 1936;

ciallaíonn “aerlíne arna ceadúnú sa Stát” gnóthas a bhfuil údarás aige faoi 
alt 8 den Acht Aerloingseoireachta agus Aeriompair, 1965;

ciallaíonn “gnóthas aerloingseoireachta” aerlíne arna ceadúnú sa Stát, 
Údarás Eitlíochta na hÉireann, cuideachta tacaíochta eitlíochta agus 
oibritheoir aerfoirt nó aeradróim a n-oibríonn aersheirbhísí tráchtála 
sceidealta chuige;

tá le “aerfort” an bhrí chéanna atá leis san Acht Aerloingseoireachta agus 
Aeriompair (Leasú), 1998;

ciallaíonn “cuideachta tacaíochta eitlíochta” gnóthas a sholáthraíonn 
seirbhísí láimhsithe ar talamh ag aerfort;

beidh le “seirbhísí láimhsithe ar talamh” an bhrí chéanna atá leis 
i Rialacháin na gComhphobal Eorpach (Rochtain ar an Margadh 
Láimhsithe ar Talamh in Aerfoirt Chomhphobail), 1998 (I.R. Uimh. 505 
de 1998) i leith aerfort agus tá an bhrí chéanna leis i leith aeradróm;

ciallaíonn “Achtanna Árachais” na hAchtanna Árachais, 1909 go 2000, 
rialacháin arna ndéanamh faoi na hAchtanna sin agus rialacháin i ndáil le 
hárachas arna ndéanamh faoi Acht na gComhphobal Eorpach, 1972;

ciallaíonn “Aire” an tAire Fiontar Poiblí;

Léiriú

tá le “slánaíocht Aireachta” an bhrí a shanntar dó le halt 3(1); agus

ciallaíonn “priacail shonraithe” priacail a bheidh sonraithe ag an Aire i 
slánaíocht arna deonú nó arna hathnuachan de bhun an Achta seo.

(2) San Acht seo, folaíonn tagairt d’ordú tagairt d’ordú buanúcháin.

(3) Aon tagairt san Acht seo d’alt, d’fho-alt nó do mhír, is tagairt í 
don alt, don fho-alt nó don mhír den fhoráil ina bhfuil an tagairt, mura 
gcuirtear in iúl gur tagairt d’fhoráil éigin eile atá beartaithe.

2.—(1) Aon uair, agus a mhinice, is é tuairim an Rialtais go bhfuil 
imthosca eisceachtúla ann, nó gur dóigh d’imthosca eisceachtúla a bheith 
ann, i ndáil le hárachas a bhaineann le heitlíocht a sholáthar, féadfaidh an 
Rialtas, le hordú, a dhearbhú go bhfuil staid deacrachta ann, nó gur dóigh 
do staid deacrachta a bheith ann, a fhearann ar sholáthar an árachais sin i 
ndáil le priacail a bheidh sonraithe san ordú.

(2) Déanfaidh an Rialtas, in ordú arna dhéanamh faoin alt seo, dáta a 
shonrú mar dháta tosaithe na staide deacrachta agus féadfaidh sé gur dáta 
is luaithe ná an dáta a dhéanfaidh an Rialtas an t-ordú an dáta sin.

(3) Fanfaidh ordú faoi fho-alt (1) den alt seo i bhfeidhm ar feadh cibé 
tréimhse (nach faide ná 6 mhí ó dháta déanta an ordaithe) is cuí leis an 
Rialtas agus a shonróidh sé san ordú, agus, mura rud é gur cúlghaireadh 
nó gur buanaíodh é roimhe sin le hordú arna dhéanamh de bhun fho-alt 
(4), rachaidh sé in éag ansin.

(4) Más rud é, sula rachaidh ordú arna dhéanamh de bhun fho-alt (1) 
in éag, gurb é tuairim an Rialtais go bhfuil na himthosca eisceachtúla dá 
dtagraítear san fho-alt sin ann, nó gur dóigh dóibh a bheith ann, ansin, 
féadfaidh an Rialtas ordú (dá ngairtear “ordú buanúcháin” san Acht seo) 
a dhéanamh lena ndéanfar an t-ordú a choimeád i bhfeidhm ar feadh cibé 
tréimhse breise is cuí leis an Rialtas (nach faide ná 6 mhí ó dháta déanta 
an ordaithe buanúcháin) agus féadfaidh an Rialtas orduithe buanúcháin 
eile a dhéanamh ag buanú ordú ar choinníoll nach bhféadfaidh aon ordú 
buanúcháin díobh sin fanacht i bhfeidhm ar feadh tréimhse is faide ná 6 
mhí ó dháta a dhéanta.

(5) Féadfaidh an Rialtas ordú buanúcháin faoin alt seo a dhéanamh i 
gcás go n-athrófar na himthosca a bheidh ann, nó a measfaidh an Rialtas 
gur dóigh dóibh a bheith ann, ó na himthosca a bhí ann, nó a measadh gur 
dóigh dóibh a bheith ann, an tráth a rinne an Rialtas an t-ordú de bhun 
fho-alt (1).

(6) Féadfaidh an Rialtas, le hordú, ordú arna dhéanamh faoin alt 
seo, lena n-áirítear ordú arna dhéanamh faoin bhfo-alt seo, a leasú nó a 
chúlghairm.

(7) Gach ordú a dhéanfaidh an tAire faoin alt seo, leagfar é faoi 
bhráid gach Tí den Oireachtas a luaithe is féidir tar éis a dhéanta agus má 
dhéanann ceachtar Teach acu sin, laistigh den 21 lá a shuífidh an Teach 
sin tar éis an t-ordú a leagan faoina bhráid, rún a rith ag neamhniú an 
ordaithe, beidh an t-ordú ar neamhní dá réir sin, ach sin gan dochar d’aon 
ní a rinneadh roimhe sin faoin ordú.

3.—(1) Faoi réir fhorálacha an Achta seo, féadfaidh an tAire, 
le toiliú an Aire Airgeadais, agus tar éis dul i gcomhairle leis an Aire 
Fiontar, Trádála agus Fostaíochta, slánaíocht a dheonú nó a athnuachan 

Staid deacrachta

Slánaíochtaí Aireachta

 A.1

do ghnóthas aerloingseoireachta i leith priacal sonraithe, ar slánaíocht í dá 
ngairtear “slánaíocht Aireachta” san Acht seo.

(2) Ní dhéanfaidh an tAire slánaíocht a dheonú nó a athnuachan de 
bhun fho-alt (1) mura rud é—

 (a) go mbeidh ordú dá dtagraítear in alt 2 i bhfeidhm,

 (b) go mbainfidh an tslánaíocht le priacail a shonraítear san ordú dá 
dtagraítear in alt 2, agus

 (c) go mbeidh iarrtha ar an Aire slánaíocht den sórt sin a dheonú 
ar scór iarratais arna dhéanamh de bhun alt 11 ag an ngnóthas 
aerloingseoireachta lena mbaineann.

4.—Ní dhéanfaidh an tAire slánaíocht Aireachta a dheonú nó a 
athnuachan mura deimhin leis nó léi go raibh polasaí árachais i bhfeidhm 
díreach roimh an staid deacrachta dá dtagraítear in alt 2(1) i leith an 
ghnóthais aerloingseoireachta lena mbaineann, ar pholasaí árachais é 
lenar cuireadh cumhdach ar fáil in aghaidh na bpriacal sonraithe.

5.—(1) Féadfaidh an tAire slánaíocht a dheonú nó a athnuachan faoi 
réir coinníll nó coinníollacha agus comhlíonfaidh faighteoir slánaíochta 
Aireachta den sórt sin téarmaí gach coinníll.

(2) Féadfaidh coinníoll i slánaíocht Aireachta réim slánaíochta a 
shrianadh nó a theorannú, fiú mura raibh aon choinníoll, srianadh nó 
teorannú den sórt sin i slánaíocht Aireachta a deonaíodh roimhe sin don 
fhaighteoir sin.

(3) Féadfaidh an tAire a cheangal ar ghnóthas aerloingseoireachta 
baránta nó barántaí a thabhairt dó nó di maidir le haon ní a fheicfear don 
Aire a bheith iomchuí.

(4) Mura gcomhlíonfaidh faighteoir slánaíochta Aireachta téarmaí 
coinníll dá dtagraítear i bhfo-alt (1) nó (2), féadfaidh sé sin a fhágáil go 
mbeidh, de rogha an Aire, an tslánaíocht Aireachta ar neamhní.

6.—(1) Maidir le dliteanas an Aire nó an Stáit de dhroim slánaíocht 
Aireachta a dheonú nó a athnuachan, ní mó é ná méid an dliteanais dá 
raibh an t-árachóir faoin bpolasaí árachais dá dtagraítear in alt 4 faoi 
phriacal i  leith na bpriacal sonraithe sula ndearna an Rialtas an t-ordú de 
bhun alt 2(1).

(2) Maidir le dliteanas an Aire nó an Stáit de dhroim slánaíochtaí 
Aireachta a dheonú nó a athnuachan faoin Acht seo, ní mó é, in aon 
imthosca, ná suim €9,000,000,000 sa chomhiomlán.

(3) Gan dochar d’fho-alt (2), féadfaidh an tAire slánaíochtaí a 
dheonú nó a athnuachan ar mó na dliteanais fúthu ná €9,000,000,000 sa 
chomhiomlán.

(4) I gcás gur mó ná €9,000,000,000 méid comhiomlán na n-éileamh 
a admhófar ar scór slánaíochta nó slánaíochtaí Aireachta (lena n-airítear 
costais agus caiteachais éilitheora is inghnóthaithe go dlíthiúil ón 
ngnóthas aerloingseoireachta lena mbaineann) i leith teagmhais nó 
teagmhas is priacail shonraithe dá dtagraítear i slánaíocht Aireachta, 
ansin, beidh srian leis an méid a bheidh gnóthas aerloingseoireachta i 
dteideal a ghnóthú ón Aire sa mhéid go laghdófar go rátúil na héilimh go 
léir a éireoidh ar scór slánaíochta nó slánaíochtaí Aireachta.

Ceanglas maidir le 
hárachas roimh ré

Coinníollacha i 
slánaíochtaí

Teorainn le dliteanas 
an Aire

 A.3



6

[2001.][Uimh. 48.] An tAcht Aerloingseoireachta agus 
Aeriompair (Slánaíochtaí), 2001.

  

(5) Ní thabharfaidh aon ní san Acht seo nó in aon reacht dlí nó in 
aon chleachtas teideal do dhuine, seachas duine dár deonaíodh slánaíocht 
Aireachta, éileamh a dhéanamh i gcoinne an Aire nó an Stáit i leith 
teagmhais nó teagmhas is priacail shonraithe dá dtagraítear i slánaíocht 
Aireachta.

7.—(1) Faoi réir fho-alt (3), ní dheonóidh an tAire slánaíocht 
Aireachta ar feadh tréimhse is faide ná 31 lá.

(2) Féadfaidh an tAire, le toiliú an Aire Airgeadais agus tar éis dul 
i gcomhairle leis an Aire Fiontar, Trádála agus Fostaíochta, slánaíocht 
Aireachta a athnuachan ar feadh tréimhsí dá éis sin nach mó ná 31 lá.

(3) Féadfaidh an tAire slánaíocht Aireachta a dheonú a dhéanann an 
gnóthas aerloingseoireachta lena mbaineann a shlánú go cúlghabhálach 
maidir leis na priacail shonraithe le héifeacht ó 23.59 meán-am 
Greenwich ar an 24 Meán Fómhair 2001, agus féadfaidh slánaíocht den 
sórt sin a bheith ann ar feadh tréimhse is faide ná 31 lá ach nach faide ná 
120 lá.

8.—(1) Féadfaidh an tAire muirear nó muirir, a bheidh le 
socrú ag an Aire le ceadú an Aire Airgeadais, a ghnóthú ó ghnóthas 
aerloingseoireachta a ndéanfar slánaíocht Aireachta a dheonú (nó 
a athnuachan) ina fhabhar i leith slánaíocht den sórt sin a dheonú nó a 
athnuachan agus beidh d’oibleagáid ar ghnóthas aerloingseoireachta aon 
mhuirir den sórt sin a íoc leis an Aire.

(2) Féadfaidh an tAire muirear nó muirir, a bheidh socraithe 
ag an Aire le ceadú an Aire Airgeadais, a ghnóthú ó ghnóthas 
aerloingseoireachta dá ndeonófar slánaíocht Aireachta i leith na tréimhse 
ama (nó aon chuid den tréimhse ama) idir 23.59 meán-am Greenwich 
ar an 24 Meán Fómhair 2001 agus an tráth a dheonófar slánaíocht 
Aireachta de bhun alt 2 dá dtagraítear in alt 7(3) agus íocfaidh an gnóthas 
aerloingseoireachta lena mbaineann aon mhuirir den sórt sin leis an Aire.

(3) Le linn muirir a shocrú i leith slánaíocht Aireachta a dheonú nó 
a athnuachan, beidh aird chuí ag an Aire ar na himthosca a bheidh ann i 
ndáil le hárachas eitlíochta lena n-áirítear—

 (a) aon treoracha nó treoirlínte arna n-eisiúint ag Coimisiún na 
gComhphobal Eorpach,

 (b) na préimheanna a mhuirearaíonn árachóirí do chumhdach 
slánaíochta dá shamhail a bhaineann leis na priacail 
shonraithe, agus

 (c) an phréimh is iníoctha le hárachóir an ghnóthais 
aerloingseoireachta lena mbaineann ag an ngnóthas sin, i leith 
na bpriacal sonraithe, aon tráth roimh ordú ón Rialtas faoi alt 2 
a dhéanamh nó dá éis.

(4) Féadfaidh an tAire aon mhéid a bheidh dlite agus ag dul don 
Aire faoin Acht seo a ghnóthú ó fhaighteoir na slánaíochta Aireachta mar 
fhiach conartha shimplí in aon chúirt dlínse inniúla.

9.—(1) Ní chomhaontófar, le slánaíocht Aireachta, gnóthas 
aerloingseoireachta a shlánú mura deimhin leis an Aire—

 (a) gur aerlíne atá ceadúnaithe ag an Stát é, nó

Tréimhse bailíochta 
slánaíochtaí

Muirir

Teorainn le cumhacht 
an Aire chun 
slánaíochtaí a eisiúint

 (b) go bhfuil an tseirbhís a sholáthraíonn an gnóthas 
aerloingseoireachta lena mbaineann riachtanach do sholáthar 
aersheirbhísí sibhialta go dtí an Stát, ón Stát nó laistigh den 
Stát.

(2) San alt seo, folaíonn “soláthar aersheirbhísí sibhialta go dtí an 
Stát, ón Stát nó laistigh den Stát” seirbhísí a sholáthraítear d’eitlíocht 
shibhialta agus a bhaineann leis an méid seo a leanas—

 (a) cothabháil aerárthaí sa Stát, nó

 (b) stopanna éigeandála, teicniúla nó idirthurais ag aerfort nó 
aeradróm a n-oibríonn aersheirbhísí tráchtála sceidealta chuige 
sa Stát.

10.—(1) Beidh an méid seo a leanas ar fáil don Aire i leith slánaíochta 
Aireachta—

 (a) na cosaintí go léir in aghaidh éilimh ar shlánaíocht,

 (b) na cearta go léir (lena n-áirítear, ach sin gan dochar do 
ghinearáltacht an mhéid sin roimhe seo, cearta séanta 
agus seachaíochta) a bheidh á sealbhú ag an árachóir, nó 
a fhabhróidh chuig an árachóir, faoin bpolasaí árachais dá 
dtagraítear in alt 4, agus

 (c) na cearta séanta go léir i ndáil le barántaí agus uiríll arna 
ndéanamh ag an iarratasóir, nó thar ceann an iarratasóra, ar 
shlánaíocht Aireachta,

amhail is dá mba é nó í an tAire, go feadh mhéid an dliteanais dá 
dtagraítear sa tslánaíocht Aireachta lena mbaineann, an t-árachóir faoin 
bpolasaí árachais lena mbaineann.

(2) Ní thabharfaidh aon ní san Acht seo aon chearta do dhuine 
i gcoinne gnóthais aerloingseoireachta, an Aire nó an Stáit, i leith 
teagmhais is priacal sonraithe nach mbeadh ag an duine sin i gcoinne an 
ghnóthais aerloingseoireachta lena mbaineann dá mba rud é gur tharla an 
teagmhas roimh an dáta a bheidh sonraithe san ordú is déanaí a bheidh 
déanta faoi alt 2(1) mar an dáta a thosaigh an staid deacrachta.

11.—(1) Aon ghnóthas aerloingseoireachta a bheidh ag iarraidh go 
ndéanfar slánaíocht Aireachta a eisiúint nó a athnuachan ina fhabhar—

 (a) déanfaidh sé iarratas chun an Aire i cibé modh agus foirm a 
shainainmneoidh an tAire, agus

 (b) tabharfaidh sé cibé faisnéis agus doiciméadacht a iarrfaidh an 
tAire.

(2) Féadfaidh an tAire, aon tráth a bheidh slánaíocht Aireachta i 
bhfeidhm, a iarraidh ar ghnóthas aerloingseoireachta cibé faisnéis agus 
doiciméadacht a iarrfaidh an tAire a thabhairt dó nó di, agus déanfaidh an 
gnóthas lena mbaineann de réir na hiarrata sin a luaithe is indéanta.

12.—(1) Ní chuirfidh aon ní san Acht seo d’oibleagáid ar an 
Aire slánaíocht Aireachta a dheonú nó a athnuachan do ghnóthas 
aerloingseoireachta.

Cosaintí a bheidh ar 
fáil don Aire

Iarratais agus dualgas 
faisnéis a thabhairt

Ní bheidh d’oibleagáid 
ar an Aire slánaíocht a 
eisiúint

(2) Féadfaidh an tAire, dá rogha féin, slánaíocht Aireachta a 
dheonú nó a athnuachan i leith cuid den dliteanas arb ina leith a d’iarr 
an t-iarratasóir go ndéanfaí an tslánaíocht Aireachta a eisiúint nó a 
athnuachan.

(3) Féadfaidh an tAire, dá rogha féin, slánaíocht Aireachta 
a dheonú nó a athnuachan i leith cuid d’oibríochtaí an ghnóthais 
aerloingseoireachta lena mbaineann agus ina leith sin amháin.

(4) Ní bheidh aon dliteanas ar an Aire nó ar an Stát maidir le diúltú, 
nó de dhroim diúltú, slánaíocht Aireachta a dheonú nó a athnuachan nó 
maidir le haon mhoill réasúnach, nó de dhroim aon mhoille réasúnaí, 
ar thaobh an Aire a bhaineann le slánaíocht Aireachta a dheonú nó a 
athnuachan.

13.—Ní bheidh feidhm ag forálacha na nAchtanna Árachais a mhéid a 
dhéanann an tAire slánaíocht a sholáthar nó a athnuachan, nó a thairgeann 
sé nó sí slánaíocht a sholáthar nó a athnuachan, de bhun an Achta seo.

14.—(1) Faoi réir fho-alt (2), féadfaidh an tAire aon tráth, le héifeacht 
ó am agus dáta a bheidh sonraithe, oibriú slánaíochta Aireachta a fhionraí 
nó a fhoirceannadh.

(2) Ní thiocfaidh fionraí nó foirceannadh oibrithe slánaíochta 
Aireachta de bhun fho-alt (1) in éifeacht i ndáil le haerárthach ar eitilt go 
dtí go mbeidh an t-aerárthach tar éis tuirlingt agus innealta ina lánstad 
agus go mbeidh deis réasúnach ag an bhfoireann agus ag na paisinéirí 
teacht amach as an aerárthach.

(3) Maidir le haerárthach lena mbaineann fo-alt (2), glacfaidh an 
aerlíne lena mbaineann le gach deis is féidir chun a chur ar an  aerárthach 
lena mbaineann tuirlingt ag an aerfort oiriúnach is cóngaraí ar é a chur in 
iúl di gur foirceannadh an tslánaíocht lena mbaineann.

(4) D’ainneoin fho-alt (3), féadfaidh an tAire, de lánrogha an Aire 
agus ar iarraidh ón aerlíne lena mbaineann, comhaontú lena chur ar 
aerárthach dá dtagraítear i bhfo-alt (3) tuirlingt  ag aerfort seachas an 
t-aerfort oiriúnach is cóngaraí, faoi réir cibé coinníollacha is dóigh leis an 
Aire is cuí.

(5) Féadfar fógra i dtaobh oibriú slánaíochta Aireachta a fhionraí 
nó a fhoirceannadh a thabhairt i scríbhinn, leis an teileafón, le facs, leis 
an bpost leictreonach nó ar cibé modh eile a fheicfear don Aire a bheith 
éifeachtach.

(6) Ní thiocfaidh fionraí nó foirceannadh slánaíochta Aireachta in 
éifeacht níos luaithe ná—

 (a) uair an chloig tar éis don Aire fógra i dtaobh na fionraí nó an 
fhoirceanta a eisiúint, nó

 (b) an tráth a gheobhaidh an gnóthas aerloingseoireachta lena 
mbaineann an fógra sin,

cibé acu is túisce a tharlóidh.

15.—Féadfaidh an tAire árachas nó athárachas a bhaint amach i leith 
na ndliteanas go léir nó an chuid sin de na dliteanais a bheidh sonraithe i 
slánaíocht nó i slánaíochtaí Aireachta—

Gan feidhm a bheith 
ag na hAchtanna 
Árachais

Slánaíochtaí a fhionraí 
agus a fhoirceannadh

Athárachas ag an Aire

 (a) maidir leis an dliteanas faoi shlánaíocht Aireachta aonair, nó

 (b) maidir le hiomlán na ndliteanas i leith gach slánaíochta 
Aireachta a bheidh arna n-eisiúint de thuras na huaire.

16.—(1) Gan dochar d’oibleagáidí an ghnóthais aerloingseoireachta 
lena mbaineann faoin bpolasaí dá dtagraítear in alt 4, i gcás go gcreideann 
gnóthas aerloingseoireachta is faighteoir slánaíochta Aireachta gur 
tharla teagmhas is cúis le héileamh i leith na slánaíochta sin, déanfaidh 
an gnóthas lena mbaineann an t-éileamh sin a thíolacadh don Aire i cibé 
foirm a shainainmneoidh an tAire.

(2) Déanfaidh an tAire, faoi réir fhorálacha an Achta seo, más 
deimhin leis nó léi inghlacthacht éilimh lena mbaineann fo-alt (1), an 
gnóthas aerloingseoireachta lena mbaineann a shlánú.

(3) Faoi réir fho-alt (4), más é tuairim an Aire go bhfuil féidearthacht 
ann gur mó sa chomhiomlán luach éilimh nó éileamh i leith slánaíochta 
nó slánaíochtaí Aireachta a bheidh eisithe faoin Acht seo ná an teorainn 
€9,000,000,000 dá dtagraítear in alt 6(2), féadfaidh an tAire a chinneadh 
nach n-íocfar an t-éileamh nó na héilimh go dtí go suífear méid iomlán 
an éilimh nó na n-éileamh sin agus cuirfidh sé nó sí faoi deara cóip den 
chinneadh sin a chur chuig gach gnóthas aerloingseoireachta a ndearnadh 
slánaíocht Aireachta a dheonú nó a athnuachan dó.

(4) I gcás go mbeidh cinneadh déanta ag an Aire faoi fho-alt (3), 
féadfaidh an tAire íocaíocht eatramhach a dhéanamh leis an ngnóthas 
aerloingseoireachta lena mbaineann i leith éilimh a admhaíodh agus 
a cruthaíodh, ar cibé coinníollacha is cuí leis an Aire, lena n-áirítear 
coinníoll maidir le haon ró-íocaíocht a aisíoc leis an Aire más rud é go 
mbeidh feidhm ag forálacha alt 6(4).

(5) Féadfaidh an tAire, tar éis dul i gcomhairle leis an Aire 
Airgeadais agus leis an Aire Fiontar, Trádála agus Fostaíochta, ordú 
a dhéanamh ag socrú dáta agus ama ar roimhe a fhéadfaidh gnóthas 
aerloingseoireachta ar mian leis éileamh a dhéanamh i gcoinne an Aire ar 
scór slánaíochta Aireachta éileamh den sórt sin a dhéanamh.

(6) I gcás go mbeidh ordú déanta ag an Aire faoi fho-alt (5), ní 
bheidh aon dliteanas ar an Aire nó ar an Stát de dhroim na slánaíochta 
Aireachta seachas i leith éileamh arna ndéanamh go cuí de réir an ailt seo 
roimh an dáta agus roimh an am a bheidh sonraithe san ordú.

(7) I gcás go mbeartóidh an tAire ordú a dhéanamh faoi fho-alt (5), 
cuirfidh sé nó sí faoi deara dréacht den ordú a leagan faoi bhráid gach Tí 
den Oireachtas agus ní dhéanfar an t-ordú go dtí go mbeidh rún ag ceadú 
an dréachta rite i ngach Teach acu sin.

(8) Ní bheidh an dáta agus an t-am a shocróidh an tAire in ordú arna 
dhéanamh faoi fho-alt (5) níos lú ná 6 mhí ó dháta déanta an ordaithe.

17.—Déanfar na caiteachais a thabhóidh an tAire ag riaradh an 
Achta a íoc, a mhéid a cheadóidh an tAire Airgeadais é, as airgead a 
sholáthróidh an tOireachtas.

18.—Aon airgead a gheobhaidh an tAire faoin Acht seo, déanfar é 
a íoc isteach sa Státchiste nó a chur chun tairbhe don Státchiste ar cibé 
modh a threoróidh an tAire Airgeadais.

Éilimh ar scór 
slánaíochta

Caiteachais

Airgead a dhiúscairt

 A.15



10

[2001.][Uimh. 48.] An tAcht Aerloingseoireachta agus 
Aeriompair (Slánaíochtaí), 2001.

  

19.—(1) Scoirfidh an tAcht seo de bheith i ngníomh nuair a bheidh 
12 mhí caite ón dáta a tháinig sé i ngníomh mura mbeidh rún rite ag gach 
Teach den Oireachtas lena mbeartófar go leanfaidh an tAcht i ngníomh.

(2) Féadfar oibriú an Achta seo a choimeád i bhfeidhm ó am go ham 
trí gach Teach den Oireachtas do rith rúin fad a bheidh an tAcht fós i 
ngníomh.

(3) I gcás go rithfear rún dá dtagraítear i bhfo-alt (2) de bhun an 
fho-ailt sin, leanfaidh an tAcht i bhfeidhm ar feadh na tréimhse a bheidh 
sonraithe sa rún sin, agus is tréimhse nach faide ná 12 mhí an tréimhse 
sin.

20.—Féadfar an tAcht Aerloingseoireachta agus Aeriompair 
(Slánaíochtaí), 2001 a ghairm den Acht seo.

Ré an Achta

Gearrtheideal





BAILE ÁTHA CLIATH
ARNA FHOILSIÚ AG OIFIG AN tSOLÁTHAIR

Le ceannach díreach ó

FOILSEACHÁIN RIALTAIS,
BÓTHAR BHAILE UÍ BHEOLÁIN, CILL MHAIGHNEANN,

BAILE ÁTHA CLIATH 8, D08 XAO6.
Teil: 046 942 3100

r-phost: publications@opw.ie
nó trí aon díoltóir leabhar.

——————

DUBLIN
PUBLISHED BY THE STATIONERY OFFICE 

To be purchased from

GOVERNMENT PUBLICATIONS,
MOUNTSHANNON ROAD, KILMAINHAM,

DUBLIN, D08 XAO6.
Tel: 046 942 3100 

Email: publications@opw.ie
or through any bookseller.

€2.54
Wt. 109647. 42. 8/23. MM Packaging. (95272). Gr.30-15. 9 781399 305303


